
MOLTAÍ

Iarrann an Coiste um Fhorbairt ar an gCoiste um Thrádáil Idirnáisiúnta, mar an coiste atá 
freagrach, na moltaí seo a leanas a ionchorprú ina thairiscint i gcomhair rúin:

1. á chur i bhfios go láidir go bhféadfadh tionchar dearfach a bheith ag infheistíocht ar an 
bhforbairt inbhuanaithe, agus gur cheart tionchar dearfach a bheith aici ar an bhforbairt 
inbhuanaithe, lena n-áirítear ar an gcomhshaol, ar chearta an duine, ar dhea-rialachas 
agus ar fhostaíocht i dtíortha i mbéal forbartha; á mheabhrú freisin go bhféadfadh 
tionchar ollmhór a bheith ag infheistíochtaí, go háirithe sna tionscail eastóscacha, sa 
lománaíocht, sa turasóireacht agus in oibríochtaí gnó talmhaíochta, ar phobail áitiúla, 
lena n-áirítear daoine dúchasacha;

2. á thabhairt dá haire, agus is cúis imní di, an neamhshiméadracht atá idir comhaontuithe 
idirnáisiúnta infheistíochta (IIAnna) áirithe, lenar féidir le hinfheisteoirí cásanna 
infheistíochta a shaothrú i gcoinne stát, cé nach bhfuil rialtais, oibrithe agus pobail lena 
mbaineann in ann corparáidí trasnáisiúnta a chur chun eadrána, ar corparáidí iad nach n-
urramaíonn cearta an duine, sláinte phoiblí nó dlíthe saothair agus comhshaoil; á 
thabhairt chun suntais gur féidir leis an míchothromaíocht sin cearta rialtas chun rialáil 
agus leasanna bunúsacha an phobail a chosaint a bhaint;

3. á thabhairt chun suntais, chun freagairt ar ábhair imní phoiblí, go bhfuil an tAontas tar 
éis Córais Chúirte Infheistíochta (ICS) a chur in ionad an tsásra um réiteach díospóidí 
idir infheisteoirí agus stáit (ISDS) in IIAnna a caibidlíodh le déanaí, lena n-áirítear iad 
siúd le Ceanada, Meicsiceo, Singeapór agus Vítneam; á thabhairt dá haire go n-áirítear 
sásra achomhairc agus forálacha maidir leis an aistriú ó ICSanna déthaobhacha chuig 
Cúirt Iltaobhach Infheistíochta (MIC) sna comhaontuithe freisin; á thabhairt dá haire 
gur comhlacht buan é MIC a bhfuil binsí céadchéime agus achomhairc agus breithiúna 
lánaimseartha aige;

4. á chur i bhfios go láidir nach mór do IIAnna agus gníomhaíochtaí infheisteoirí coigríche 
a bheith i gcomhréir le caighdeáin agus gealltanais idirnáisiúnta agus Eorpacha maidir le 
cearta an duine, cearta saothair agus dlí an chomhshaoil; á thabhairt dá haire nach 
amháin gur cheart do IIAnna agus ISDSanna cosaint a sholáthar d’infheisteoirí, ach gur 
cheart dóibh freisin stáit agus saoránaigh a chosaint ar bhealach cothrom; á chreidiúint, 
sa chomhthéacs sin, go bhfuil gá le Conradh de chuid na Náisiún Aontaithe ar Ghnó 
agus ar Chearta an Duine atá ceangailteach agus infhorfheidhmithe; ag athdhearbhú a 
hiarrata ar an gCoimisiún sainordú caibidlíochta a mholadh don Aontas chun páirt 
chuiditheach a ghlacadh i bpróiseas na meithle idir-rialtasaí oscailte maidir le corparáidí 
trasnáisiúnta agus fiontair ghnó eile i ndáil le cearta an duine (OEIGWG) agus chun 
seasamh le tosaíocht chearta an duine ar leasanna trádála;

5. á chur i bhfáth go bhfuil tionchar ag trádáil agus beartais infheistíochta AE ar 
shochaithe na dtíortha atá i mbéal forbartha; á iarraidh ar an gCoimisiún prionsabal an 
chomhtháthaithe beartas don fhorbairt a urramú ina chomhaontuithe trádála agus 
infheistíochta uile, agus caibidlí in-fhorfheidhmithe trádála agus forbartha inbhuanaithe 
a áireamh i ngach conradh chun coinbhinsiúin agus comhaontuithe idirnáisiúnta maidir 
le cearta an duine, obair chuibhiúil, comhionannas inscne agus inbhuanaitheacht 
chomhshaoil a chur chun feidhme;

6. ag cáineadh mhí-úsáidí ISDS, lena dtugtar an ceart d’infheisteoirí coigríche éilimh a 
dhéanamh in aghaidh rialtas, lena n-áirítear maidir le bearta a ghlactar chun sláinte an 
phobail, an comhshaol agus leas an phobail a chosaint, gan oibleagáid a bheith ann dul 
tríd an gcóras breithiúnach náisiúnta ar dtús; ag cur béim ar na rioscaí a eascraíonn as na 
costais arda a bhaineann le héilimh ISDS d’airgeadas poiblí na dtíortha atá i mbéal 
forbartha, rud a d’fhéadfadh cosc a chur orthu reachtaíocht a ghlacadh ar mhaithe le leas 
an phobail mar gheall ar chostas ard na nósanna imeachta eadrána agus dothuarthacht a 
dtorthaí; á chur i bhfáth go bhfuil sé d’acmhainn ag na costais a bhaineann le cásanna 
dlí infheistíochta buiséid phoiblí fhormhór na dtíortha atá i mbéal forbartha a chur i 
sáinn;

7. á mheabhrú gur cheart do bheartas infheistíochta an Aontais infheistíocht a chur chun 
cinn lena dtacaítear leis an bhforbairt inbhuanaithe, lena n-áirítear dícheall cuí, agus gur 
cheart dó na caighdeáin is airde maidir le forálacha comhshaoil, saothair agus chearta an 
duine a chur chun cinn, lena n-áirítear nuair a bhíonn comhar á dhéanamh le tríú tíortha; 
á iarraidh ar an Aontas leanúint de bheith ag obair chun a bheartas infheistíochta a 
ailíniú le Spriocanna Forbartha Inbhuanaithe na Náisiún Aontaithe (SDGanna), le 
Margadh Glas na hEorpa agus leis an Dlí Eorpach maidir leis an Athrú Aeráide, arb iad 
na dúshláin is mó sa chlár oibre iar-Liospóin; á áitiú, i bhfianaise bhearna na 
hinfheistíochta domhanda atá ag leathnú, nach mór iarmhairtí phaindéim COVID-19 a 
chur san áireamh i mbeartas infheistíochta coigríche an Aontais a bheidh ann amach 
anseo trí bheartas infheistíochta comhtháite, cáilíochtúil agus comhleanúnach a chur 
chun feidhme chun forbairt inbhuanaithe a chur chun cinn;

8. á thabhairt dá haire go bhfuil infheistíocht ollmhór ag teastáil ó thíortha ísealioncaim 
agus meánioncaim chun a straitéisí forbartha inbhuanaithe a mhaoiniú; á chur in iúl go 
mbeidh sreafaí príobháideacha airgeadais i dtíortha comhpháirtíochta ríthábhachtach 
chun ár gclár oibre domhanda maidir le hinbhuanaitheacht a bhaint amach le chéile;

9. á iarraidh ar an gCoimisiún comhthoil uaillmhianach a lorg i bhfóraim idirnáisiúnta 
agus tacú le tíortha ísealioncaim agus meánioncaim maidir lena rochtain ar mhaoiniú 
inbhuanaithe a mhéadú trí straitéis chuimsitheach a fhorbairt agus trí ionstraimí 
airgeadais atá dírithe ar an inbhuanaitheacht a chur chun cinn; á áitiú nár cheart aon 
infheistíochtaí a dhéanamh i ngníomhaíochtaí a dhéanann dochar don chomhshaol nó a 
sháraíonn cearta an duine; á iarraidh go ndéanfar acmhainneacht thionsclaíoch a 
fhorbairt i dtionscail fuinnimh ghlais agus go ndéanfar na teicneolaíochtaí is gá do 
phróiseas an tionsclaithe ghlais a roinnt;

10. ag leagan béim ar an ngá atá ann borradh a chur faoi chumas monaraíochta trealaimh 
leighis i dtíortha atá i mbéal forbartha agus ar an ngá slabhraí soláthair réigiúnacha a 
bhunú;

11. á chur i bhfáth go bhfuil tionchar dearfach ag an infheistíocht ar an bhfás agus ar phoist, 
ní hamháin san Aontas ach i dtíortha atá i mbéal forbartha freisin, ach go gcaithfidh 
infheisteoirí rannchuidiú go gníomhach chun SDGanna na stát óstach a bhaint amach; 
ag spreagadh an Aontais dlús a chur lena iarrachtaí athbhreithniú a dhéanamh ar a 
chonarthaí infheistíochta chun cothromaíocht chóir idir cearta agus oibleagáidí a áirithiú 
d’infheisteoirí, lena n-áirítear oibleagáidí ceangailteacha do chearta an duine, agus 
cearta saothair, freagracht shóisialta chorparáideach, an comhshaol agus an smacht 

reachta á n-urramú go hiomlán; ag spreagadh an Aontais agus a Bhallstát comhaontuithe 
infheistíochta comhleanúnacha a chaibidliú agus éagsúlachtaí a íoslaghdú i gcás inar 
féidir;

12. á chur i bhfáth gur cheart d’infheisteoirí tacú le hinfheistíocht ghlas, inbhuanaithe agus 
cuimsitheach atá íogair ó thaobh inscne de i stáit óstacha, e.g. trí chomhpháirtíochtaí a 
fhorbairt le gníomhaithe áitiúla, trí thacú leis an ngeilleagar áitiúil trí aistrithe 
teicneolaíochta, trí leas a bhaint as saothar agus táirgeadh áitiúil, gnólachtaí áitiúla, 
FBManna agus seirbhísí poiblí, agus trí dhea-chleachtais, scileanna agus saineolas a 
mhalartú, i gcomhréir le Treoirlínte na hEagraíochta um Chomhar agus Forbairt 
Eacnamaíochta (ECFE) d’Fhiontair Ilnáisiúnta maidir le freagracht shóisialta 
chorparáideach;

13. ag leagan béim ar an ngá atá ann beartas a áirithiú faoi chuimsiú phrionsabail an díchill 
chuí idirnáisiúnta agus na reachtaíochta Eorpaí a bheidh ann amach anseo maidir le 
dícheall cuí corparáideach trínar féidir infheisteoirí agus cuideachtaí a thabhairt chun 
cuntais as sáruithe tromchúiseacha ar chearta an duine, ar chearta saothair agus ar an dlí 
comhshaoil; á chur i bhfáth, go háirithe, gur gá dícheall cuí maidir le cearta an duine a 
bheidh freagrúil ó thaobh inscne de a bheith ann i gcomhairle leis na geallsealbhóirí 
ábhartha uile, lena n-áirítear eagraíochtaí na sochaí sibhialta, eagraíochtaí ban, 
ceardchumainn agus ionadaithe mionlach, pobal áitiúil agus daoine dúchasacha;

14. á iarraidh, thairis sin, le beartas trádála agus infheistíochta an Aontais, go dtabharfar 
urraim, inter alia, dá chuid oibleagáidí chun comhleanúnachas beartais ar mhaithe le 
forbairt a chur chun feidhme, do Dhearbhú 2018 na Náisiún Aontaithe maidir le Cearta 
na dTuathánach agus Daoine Eile a Oibríonn i gCeantair Thuaithe, do Threoirlínte 
Deonacha na hEagraíochta Bia agus Talmhaíochta (EBT) maidir le Rialachas Freagrach 
Tionachta, Talún agus Foraoisí agus maidir le hIascaigh Inbhuanaithe ar Mhionscála a 
Áirithiú, do Dhearbhú na Náisiún Aontaithe maidir le Cearta na bPobal Dúchasach, 
agus do phrionsabal an toilithe shaoir agus fheasaigh, mar atá leagtha amach i 
gCoinbhinsiún EIS 169;

15. ag meabhrú a seasaimh nár cheart do AE ná a Bhallstáit conarthaí nua maidir le cosaint 
infheistíochta a shíniú ina n-áirítear sásra ISDS; á mheas gur cheart díospóidí idir 
infheisteoirí agus stáit a bheith faoi réir prionsabail dhaonlathacha agus an smachta 
reachta; á chreidiúint, go háirithe, gur cheart do chomhaontuithe trádála infheistíochta a 
cheangal nach mór dul ar iontaoibh chórais cheartais baile sular féidir le hinfheisteoirí 
coigríche dul i muinín binse eadrána, mar is amhlaidh i gcás chearta an duine; á iarraidh 
go dtabharfaidh AE tacaíocht chun córais dlí intíre agus an smacht reachta a neartú trí 
shásraí ar leibhéal an Aontais agus trí chúnamh teicniúil, lena n-áiritheofaí timpeallacht 
fhabhrach d’infheistíocht choigríche agus lena dtabharfaí aghaidh ag an am céanna ar 
theipeanna sistéamacha a bhfuil tionchar diúltach acu ar an bhforbairt inbhuanaithe i 
dtíortha comhpháirtíochta;

16. á chur in iúl gur geal léi roinnt feabhsuithe nós imeachta sa Chóras Cúirte Infheistíochta 
(ICS), amhail eadránaithe a cheapadh nó comhlacht achomhairc a bhunú; á thabhairt dá 
haire go bhféadfadh sé go mbeadh infheisteoirí coigríche atá ag feidhmiú san Aontas 
agus infheisteoirí AE-bhunaithe atá ag feidhmiú lasmuigh den Aontas fós in ann teacht 
timpeall ar chórais dlí náisiúnta agus cásanna dlí a dhéanamh i mbinsí idirnáisiúnta, rud 

a d’fhéadfadh bearta ar mhaithe le leas an phobail a chur i mbaol; á chur i bhfios go 
láidir gur cheart go rannchuideodh infheistíocht choigríche le bearnaí a líonadh maidir 
le haghaidh a thabhairt ar an neamhionannas eacnamaíoch seachas é a dhaingniú 
tuilleadh;

17. ag aithint go bhfuil tábhacht fós le cosaint infheisteoirí i gcomhaontuithe infheistíochta 
an Aontais le tíortha atá i mbéal forbartha agus leis na tíortha is lú forbairt, ar tíortha iad 
ina bhfuil rioscaí níos airde ann d’infheisteoirí a bhfuil sásraí cosanta iomchuí agus córa 
ag teastáil ina leith dá bhrí sin; ag aithint gur fearr an rogha é ICS ná ISDS; ag tabhairt 
dá haire, agus is cúis imní di, go ndearna go leor éileamh i gcoinne thíortha na hAfraice 
idir 2013 agus 2018; ag tabhairt dá haire, cé gur thionscain infheisteoirí Eorpacha an 
chuid is mó de chásanna dlí i gcoinne thíortha na hAfraice, gur chaill stáit na hAfraice 
cásanna eadrána infheistíochta den chuid is mó1;

18. á mheabhrú gur gá do thíortha i mbéal forbartha a spás beartais a chaomhnú agus a 
leathnú chun tabhairt faoi thionsclú digiteach; 

19. á chur i bhfios go bhfuil tíortha atá i mbéal forbartha ag cur tús le tionsclú digiteach arb 
é is aidhm dó gníomhaíocht eacnamaíoch áitiúil a chruthú; á thabhairt dá haire go bhfuil 
go leor tíortha atá i mbéal forbartha fós sna céimeanna luatha chun creat dlíthiúil a 
chruthú chun sonraí pearsanta a chosaint agus chun a áirithiú go rachaidh an nuálaíocht 
dhigiteach chun tairbhe do dhaoine a bhíonn ag obair;

20. ag áitiú ar an gCoimisiún measúnú sonrach a dhéanamh ar thionchar na bhforálacha 
digiteacha i gcomhaontuithe trádála agus infheistíochta ar thíortha atá i mbéal forbartha, 
amhail aistrithe trasteorann sonraí, an toirmeasc ar phróiseáil áitiúil sonraí, deireadh a 
chur le dleachtanna custaim ar tháirgí digiteacha, neamhnochtadh chód foinse na 
mbogearraí, etc., d’fhonn nach gcuirfear srian lena straitéis maidir le tionsclú digiteach 
nó lena gcumas brabúis a dháileadh agus seirbhísí poiblí a fheabhsú; 

21. ag tathant ar an Aontas oibriú i ndlúthchomhar le tíortha atá i mbéal forbartha chun a 
áirithiú go dtacóidh comhaontuithe infheistíochta agus trádála le straitéisí tionsclaithe 
digití an Aontais agus na dtíortha i mbéal forbartha araon tríd an bhfostaíocht agus an 
geilleagar áitiúil a chur chun cinn trí aistrithe teicneolaíochta; ag moladh go malartófar 
teicneolaíochtaí inbhuanaithe agus glasa an Aontais chuig tíortha atá i mbéal forbartha 
mar bhealach chun fás inbhuanaithe a chur chun cinn agus chun cabhrú leis an mbearna 
dhigiteach a líonadh;

22. á mheabhrú go bhfuil sé de cheart ag rialtais rialáil a dhéanamh ar bhealach 
réamhchúramach lena dtugtar tús áite do shláinte phoiblí, do chearta saothair agus don 
chomhshaol, go háirithe do cheart na bpobal áitiúil chun uisce ghlan agus saoráidí 
sláintíochta;

23. á chur i bhfáth nach mór díriú, le beartas infheistíochta an Aontais i leith tíortha atá i 
mbéal forbartha, ar shreafaí infheistíochta a spreagadh agus tacú leo, ar sreafaí 
infheistíochta iad lena gcruthaítear poist agus lena laghdaítear an bhochtaineacht;

1 Transnational Institute, ISDS in numbers - Impacts of Investment Arbitration against African States, 
Amstardam, mí Dheireadh Fómhair 2019.

24. á athdhearbhú gur cúis imní di straitéisí infheistíochta bearnaithe agus an cleachtas atá 
ag tríú páirtithe san Aontas agus i dtíortha atá i mbéal forbartha an bonn a bhaint de 
chaighdeáin maidir le cearta an duine agus maidir leis an gcomhshaol, inbhuanaitheacht 
agus cearta saothair i straitéisí infheistíochta domhanda agus iad ag dréachtú 
comhaontuithe infheistíochta le tíortha atá i mbéal forbartha;

25. á chur in iúl gur geal léi an togra ón gCoimisiún maidir leis an Tairseach Dhomhanda; 
ag cur béim ar an bhfíoras nach mór do straitéisí infheistíochta na mBallstát agus na n-
eintiteas príobháideach araon a bheith bunaithe ar luachanna, a bheith ag cloí le 
hardchaighdeáin maidir le cearta an duine agus cearta saothair agus a bheith ailínithe go 
hiomlán le Clár Oibre 2030 na Náisiún Aontaithe agus lena SDGanna, mar aon le 
Comhaontú Pháras.

